
Poostaijânnamlääʹǩǩ õõlǥat Meäʹcchalltõõzz raajjâd poostvuuʹdid håiddjem- da ââʹnnemplaan, koon 

pirrõsministeria nâânad. Plaan raajât 10-20 eeʹǩǩen vuârstes da tõʹst meäʹrtõõlât tuejjummšid 

vuâđđummuštäävtõõzzi raajjâm diõtt. Väʹččer oouʹdab håiddjem- da ââʹnnemplaan nââneeš eeʹjj 2007. 

Håiddjem- da ââʹnnemplaan peiʹvvummuš âânn seʹst ânnʼjõžääiʹj kovvummuž, koʹst raajât tobddsen 

vuuʹd suõjjeem- da kulttuuräärvid. Ânnʼjõžääiʹj kovvummuž vuâđald lij ärvvtõllum voudda tillʼlõõvvi 

kõskksa vaarid da čuäʹjtum tuåimid tõi vuâsttatuâsttmõõžž vääras. Täävtõõzz piijjmõõžžâst čuäʹjtet, 

mäʹhtt tuåimi teâuddjummuž praavât da tõi vaikktõõzzid da vaaikteeivuõđ ärvvtõõlât. Raajjmõʹšše lij 

norrum Meäʹcchalltõõzz vasttõõzzâst leʹddi tuåimid da tõi resursstaaʹrbid. 

Õhtt peiʹvvummšest åårrai plaan kõskksa muttsin lij âlddsin puk poostvuuʹd čuäʹjtummuš čårrvuʹvdden, 

koozz jeäʹt ohjjuku aktiivlânji jooʹttjid jeäʹt-ǥa rajju ođđ kääzzkõõzzneävv. Nuʹtt 12 hehtaar 

poostvuuʹdest lij raajjvuuʹdest. Tät vuʹvdd čuäʹjtet rääʹjtõsvuʹvdden, mâʹst lie viõǥǥâst 

raajjvärddjemlääʹjj meâldlaž šiõttõõllmõõžž. Plaanâst stuʹvrrjet tääʹrǩben ǥo ouddâl 

ââʹnnemvuõiggâdvuõđi ouddmõõžž kõhttpaaiʹǩi diõtt jm. čuäʹjteeʹl Väʹččer õllsa vuuʹd, koozz jeäʹt 

miõttuku ođđ kõhttpaaiʹǩid.  Plaanâst ohjjeet ooudbu tääʹrǩben ouddlõõzz tääʹrǩben 

ââʹnnemvuõiggâdvuõđi ouddmõõžž kõhttpaaiʹǩi vääras jeäʹrbi mieʹldd čuäʹjteeʹl Väʹččer õllsa vuuʹd, 

koozz jeäʹt miõttu ođđ kõhttpaaiʹǩid. Plaanâst še liʹnnjeet mieʹrruum ââʹnnem-maalli (jm. 

piânnairäiddtuåimm, luâttjjååđlõk) lååʹpptuʹmmjõõzz.  

ÂNNʼJÕŽÄÄIʹJ KOVVUMMUŽ 

Plaaneemvuuʹd kovvummuš da plaaneemvueʹǩǩ 

Plaaneemvuʹvdd årrai poostaijânnamlaaʹjjin suõjjuum poostvuuʹdest da Väʹččer poostaijânnam -

nõmmsaž (FI 130 0204) Natura -säiʹmmõʹsse kuulli suõjjeemtuåimi vuuʹdest (SAC). Plaaneemvuuʹd 

obbšorrõs lij 159 986 hehttar da tõt sâjjdââtt Aanar kååʹdd voudda. Plaaneemvuʹvdd kollai obbnes 

säʹmmlai dommvoudda. Lââʹssen vuʹvdd kollai miâlggâd obbnes sääʹmlääʹǩǩ meâlddsaž sääʹmvoudda.  

Väʹččer poostvuʹvdd lij Lääʹddjânnam viiđad šuurmõs poostaijânnam. Väʹččer vuʹvdd lij miâlggâd 

vaiggâd tääʹvted. Mäinnan vuuʹd čårrvuõʹtte lie ouddâl puki Aanarjäuʹrr tõn kuʹǩes vuõnin, Taarrjânnam 

da Ruõššjânnam rääjj, miâlggâd vaiggâd meäʹcc da čuõkkuteʹmesvuõtt. Väʹččer ij kuuitâǥ leäkku 

põõrtʼteʹmes poostaijânnam. Poostvuuʹd seʹst, vueiʹvv-vueʹzzest toʹben leʹddi privattjânnmin, kook jie 

kullu plaaneemvoudda, lie pâʹjjlaakkânj nuʹbb čueʹđ jälstempõõrt. Lââʹssen vuuʹdest lie jiânnai valdia 

jânnmin åårrai kõhttpääiʹǩ, koin vueiʹvv-vueʹss lie miõttum sääʹmlääʹjj leʹbe puäʒʒekonomii da 

luâttjieʹllemǩeäini teäggtemlääʹjj vuâđald. Šuurmõs vueʹss raajõõzzin lie pââʹjjnallšem âânnmõõžžâst.  

Väʹččer poostvuʹvdd lij vueʹss Pasvik-Inari Trilateral Park leʹbe Euroop meermeäʹccleeʹtt Europarc 

sertifiâsttum raajjmeäʹccõhttsažtuâi Lääʹddjânnam, Taarrjânnam da Ruõššjânnam kõõskâst.  

Vuuʹdest åårr viõǥǥâst Pâʹjj-Sääʹmjânnam mäddkåʹddkääʹvv, koon peiʹvvummuš lij alttuum eeʹjj 2018. 

Meäʹcchalltõõzz plaaʹnin Pâʹjj-Sääʹmjânnam luâttreeʹǧǧesvuõttplaan kätt obb vuuʹd. Väʹččer vuʹvdd lij 

mieʹldd õhttsažtuâjast taajžin da ruõššlain rajjum Pasvik-Inari Trilateral Park tuåimmjemplaanâst (2019-

2028).  

Altteemjuurd 

Poostaivuuʹd lie alttuum vuuʹdi poostainallšem luând seeiltem diõtt, sääʹmkulttuur da luâttjieʹllemǩeäini 

staanâm diõtt di luâđ määŋgpeällsaž ââʹnnem da tõn õõudldõõzzi ooudâs viikkâm diõtt. Lââʹssen vuuʹd 

kuõʹsǩǩe luâđsuõjjeemlääʹjj Natura 2000 –vuuʹdi kuõskki mieʹrrõõzz, kooi mieʹldd vuuʹd suõjjeem 

vuâđđan åårrai luâttäärvi miârkteeʹjes hueʹnummuš lij ǩiõlddum.  

Čäʹccõõzz da geologia 

Plaaneemvuʹvdd lij Teän-Njauddâm-Paaččjooǥǥ meeraikõskksaž čaaʹccihåiddjemvuuʹd seʹst. Čäʹccõõzz 

koʹlle vueiʹvv-vueʹzzin Paaččjooǥǥ vueiʹvvčäʹccõsvoudda; uʹcc vueʹss vuuʹd tâʹvv-vueʹzzest lij 

Uuddjooǥǥ čäʹccõsvuuʹd seʹst. Čääʹcc cuäkka Jiõŋŋmeärra. Plaaneemvuuʹd čääʹcc lie šââddteeʹm, 

čuõvvâd da vääʹnnhumuuzzla. Čäʹccõõzzi vueʹss plaaneemvuuʹdest lij 33%. Šuurmõs jäuʹrr lij 

Aanarjäuʹrr. Aanarjääuʹr pâjjčääʹcc ekolooglaž sââjj lij arvvtõllum pueʹrren. Jeeʹres plaaneemvuuʹdest 

åårrai pâjjčaaʹcci ekolooglaž sââjj lij samai pueʹrr. Väʹččer poostaijânnam lij õhtt Teän-Njauddâm-

Pââččjooǥǥ čaaʹccihåiddjemvuuʹd lååʹjjin Natura-vuuʹdin, kook lie miârkteei čääʹccluâttšlaaji suõjjeem 

diõtt. 

Maaimõs jiõŋŋääiʹj pââʹjest jiõŋ kolggâmpuuʹtt leäi poostaijânnmest ääppal årra, mii kuâsttai 

mäddkaartin vuõni, viõri, seäʹlǧǧmääddai da jieʹǧǧi di jaauʹri mõõnnmõʹššen ääppal årra. 

Maaddjânnamjiõŋ suddâmčääʹcc tavvu luâđ, mâʹst lie kuâđđjum jm. moreenčeäʹr da –čuʹlpp di drumliin, 

kook vaaldše Väʹččer poostaijânnam tâʹvv-vueʹzz kueʹstelm. Vuuʹdest lie koumm väʹlddkååʹddlânji 

miârkteei moreeʹnhäämmam Nammijääuʹr, Aittojaauʹri da Čueʹlsvuõn čuʹlppmoreeʹnvuuʹd. 

Natura 2000 -luâttšlaajj 

Plaaneemvuuʹdest očndâʹtte 17 luâttdirektiiv luâttšlaajj, kook lie inventâʹsttum vueiʹvv-vueʹzzin 

äimmkartt-toʹlǩǩummšin eeʹjjin 1996-1998 Pâʹjj-Sääʹmjânnam luâttkaartʼtõõzzâst. Luâtt-tuâi vueʹss 

inventâʹsttum vuuʹd vuʹvddšorrâdvuõđâst lij pâi 8%. Vuuʹd lij jäänmõsân luâđmieʹcc (45%) da 

šâddteʹmes čuõʹvvesčäccai jääuʹr (32%). Tuõddârluâttšlaajji vueʹss poostaijânnmest lij 6 %. Čaaʹcci 

šiõttõõllmõš lij vaikktam Aanarjääuʹr sâjja; jm. ǩeeʹʒʒeeʹl čääʹccšâddvuõttvuuʹdid. 1960-lååǥǥast 

tuõddâräʹllbaž hiâvti veiddsânji Väʹččer pâʹjj-jânnam tuõddâr-rååđ, kook lie ânnʼjõžääiʹj nc. 

sekundäärlaž tuõddârkuõlbân.  

Šlaajj 

Natura-vuuʹd suõjjeem vuâđđan lie koumm luâttdirektiiv šlaajj: sääʹmviʹsǩǩespuåluž, ǩeäʹtǩǩ da 

čeeuʹres. Vaarvuâla påʹccšââddid toobdât pâi koumm: Jõnnkynsimö, Lapinkämmekkä da Teäʹmesoll. 

Kääväkäs-šlaajjin da jeäkklin lie määŋg vaarvuâla šlaajj, jm. vaartõvvum šlaajid kuulli čårrneǩ- da 

leäʹdǧǧklooppčäänn, kaʹlliǩeäppnõsjeeʹel. Ǩiõrrsânji suõjjeem taarbšeei šlaajid kuulli samai vaarvuâlaž 

jiõŋŋʼjeeʹel jeäʹt tobddu jeeʹres paaiʹǩin ko pâi Väʹččer poostaijânnmest. Väʹččer lij vääžnai vuäʹmm 

pieʹccmieʹcci šlaajid da vääžnai ekolooglaž ǩeäinn nuõrttjest leävvneei jäälaišlaajid. 

Kulttuuräʹrbb da sääʹmkulttuur 

Väʹččer vuʹvdd lij vuäʹmm Aanar, Njauddâm, Paaččjooǥǥ da Suõʹnnʼjel siidi raajjvuuʹd. Vueiʹvvääʹššest 

vuʹvdd lij kuullâm Aanaar siʹjdde. Aazzi jeäʹlle kueʹllšeellmõõžžâst, mieʹcstummšest da luâttouddâz 

noorõõzzâst. Mâŋŋa täi vuuʹdi pâʹldde kaggõõđi occnjaž skootthåidd da puäʒʒhåidd. Väʹččer 

poostaijânnam pääiʹǩ jooʹđi õhtt Vuäʹrjjel ǩeäinin, kåått viiǥǥi Jiõŋŋmieʹrre, Čueʹlsvuõn ǩeäinn. Ǩeäin 

mieʹldd joʹtteš Jiõŋŋmieʹrre šeeʹlled kueʹl da kauppõõllâd. Nuuʹbb jõnn vääin mâŋŋa Väʹččer pâʹldde 

aazzteš siʹrddjen šõddâm nuõrttsäʹmmlaid. 

Väʹččer poostaijânnmest lie nellj kulttuurhistoorlânji miârkteei raajjâmäʹrbbtäävtõõzz. Čueʹlsvuõn da 

Pisteri poostpõõrt raʹjješ 1910-20-lååǥǥast Vuäʹrjjel ǩeäin jooʹttji aazzâmpäiʹǩǩen. Kirakkavuõnâst lij 

privatvuäʹmstummšest åårrai vuäʹmm aanrõš aassâmǩeʹdd. Vuuʹdest lij še Väʹččer paalǥâskååʹdd 

pikalõsäiʹdd vuäʹmm ǩeâmppvuuʹdin.  

Vuuʹdest lij dokumentõsttum tän räjja 22 arkeoloogla täävtõõzz, koin kutt lie miõrkkum Museokoontâr 

tuâlʼjõžpaaʒʒtõsrekisteera. Täävtõõzzin lie ǩeäʹdǧǧpââʹj da histoorla ääiʹj aassâmsââi da 

kåʹddšeeʹllemääuʹd. Vuuʹdest lie kaartʼtum še Vuäʹrjjel ǩeäin čueʹđin ǩeäinnmiârkin da nuõrab 1900-

lååǥǥ aassâm- da leiʹrrpääiʹǩ. 1900-lååǥǥ aalǥ meäʹccčuõpptõõǥǥin mainste zavoʹdǩeâmpai paaʒʒtõõzz 

da Piilola pälggaz kuâŋŋsest åårrai vuäʹmm šteemplõsttum čuõpptõkvuʹvdd. Lââʹssen vuuʹdest toobdât 

Sieidisuâl palvvpäiʹǩǩ. 

Väʹččer vuʹvdd lij nuõrttsäʹmmlai da aanrõõžži äʹrbbvuõđla aassâm- da ââʹnnemvuʹvdd, mâʹst 

vueʹǩǩââʹđet õinn äʹrbbvuõđla sääʹmjieʹllemvueʹjjid puäʒʒhååid kueʹllšeeʹllem, mieʹcstummuž da 

noorõõzz. Väʹlddvueʹss vuuʹd kulttuuräʹrbbtäävtõõzzin õhttan sääʹmkulttuuʹre. Vuuʹd päiʹǩǩnõõmin lij 

rajjum čiõʹlǧǧõs. 

Luâđ virkkõõvvâmâânnmõš: luâđastjååttmõš, luâtt-turismm da vuäʹpstõs-

saakkummuš 

Väʹččer poostvuʹvdd ij kullu Meäʹcchalltõõzz virkkõõvvâmâânnmõõžž teäddceäkldõsvuuʹdid, ij-ǥa 

vuuʹdest leäkku miâlggâd voops luâđastjååttmõšneävvõõzz. Vuuʹdest lie nellj poostpõõrt, õhtt våurrpõrtt 

da miârkkum motorǩeâlkkraʹnni da Piilola ǩieʹssǩeäinn. Jeäʹrben poostvuuʹd tâʹvvpieʹll lij rääʹppes uʹcc 

laaddui da juõvi tiõlkkum meäʹcc.  

Vuuʹd tâʹvvpeäʹl da Aanarjääuʹr pukin miârkteei ǩieʹssemviõkktuejjeei lie ǩieʹss- da täʹlvväiggsa 

kueʹllšeeʹllemvââjlažvuõđ. Poostaijânnam saujjpieʹll ǥõs lij vääžnai skååttrdõsvuʹvdd. Vuuʹdest lij 

turismmâânnmõš jeäʹrben tälvva vuäʹpstum kaʹlddjest vuäggam reeisain. Ǩeässa kueʹllšiiʹlli viiǥǥât 

jarplaanin poostvuuʹd jaauʹrid da Aanarjäurra tuejjeet kueʹllšeeʹllempõrggsi vuõggǩeässamreeis. 

Väʹččer poostvoudda ärvvtõõlât, što tuejjeet õhttseʹžže 5000 jååttmõõžž piirieeʹjji. Luâđastjååtteei da 

turiist tueʹjjee nuʹt-a 3000 da pääikla puäʒʒoummu, kueʹllšiiʹli da mieʹcsteei nuʹt-a 2000 jååttmõõžž 

piirieeʹjji. Piilola pälggsest lie piirieeʹjji 200-300 jååttmõõžž. Pâʹjj-Sääʹmjânnam luâttkõõskõs Siida 

tuåimmai voudda vuäʹpsteei luâttkõõskõssân. 

Luâttskååttrdemtääll 

Mieʹcstummuš lij vueʹss pääikla jieʹllemnääʹl da kulttuur. Väʹččrest mieʹcstet siõmšiil, sõõrvid da kuõbǯ. 

Sõõrvšeellmõs vuuʹdest lij vääʹnes tõn čårrvuõđ da hueʹnes jååʹttemõhttvuõđi diõtt. Piirieeʹjji vuuʹdest 

kååʹddet pâi muäʹdd sõõrvid.  Kuõbǯ šeellmõš lij mieʹrrmieʹcstummšen da Väʹččer kollai 

puäʒʒhåiddvuuʹd nuõrti kuõbǯǯmieʹrrvoudda. Kåʹddniiʹǩǩin lij mieʹcstemlääʹjj 8§ meâldlaž 

vuõiggâdvuõtt mieʹcsted vuuʹdest. Vuuʹd årra mâʹnne nuʹt-a 15 proseeʹnt pääiklai siõmšiil 

mieʹcstummšest. Meäʹcchalltõs kaaupaš siõmšiil rääʹjteld, nuʹtt što mieʹcstummuš lij sosiaalʼlânji da 

ekolooglânji ǩeâllʼjeei.  

Aanarjäuʹrr lij miârkteei jieʹllemvueʹǩǩ- dommtarbb- da frijjääiʹj kueʹllšiiʹllʼjid 

jieʹllemvueʹǩǩkueʹllšeellmõõžž vueʹǩǩâʹtte nuʹt-a 20 oummšed. Vueiʹvv-vueʹss 

jieʹllemvueʹǩǩkueʹllšeellmõõžž šiiʹllʼjest kååʹddet sääiʹmin da miiršin. Vueiʹvv-vueʹzzin sääiʹmin šõõddi 

dommtarbbkueʹllšeellmõõžž tueʹjjee pâʹjjel 2000 stuällõõttâmkååʹdd. Aanarjääuʹr tâʹvv-vueʹzz lie 

määŋgai frijjääiʹjkueʹllšiiʹlli niõǥǥõstäävtõõzz, koʹst vuäitt vueʹǩǩâʹtted määŋgpeällsânji 

kueʹllšeellmõõžž da skååttrdummuužž. Obbvuõttân säiʹmmkueʹllšeellmõš, jeäʹrben täʹlvvkueʹllšeellmõš 

lij occnam. Kaʹlddjest vuäggmõõžž da vuõggšeellmõõžž vueʹǩǩâʹtte nuʹtt pääikla jälsteei ǥo še 

jeeʹresåʹrnn jälsteei ǩeâmp vuäʹmsteei, kueʹllšeeʹllemturiist da skååttrdeei. Frijjääiʹj kueʹllšeellmõõžž 

mieʹrr lij šorrneʹmmen jeäʹrben Väʹččer õllsest da Čurnnjääuʹr vuuʹdest. Šorrnummuš lij ǩiâvvâm 

jeäʹrben ǩiđđtääʹlvest, kuäʹss čårrčääʹcc lie âsttjemnalla motorǩeâlkain. Čääʹcc maazzlâʹstte nuʹtt pääikla 

jälsteeʹjid ko kueʹllšeeʹllemturiistid še.  

Tuʹtǩǩummuš 

Paaččjokkvueʹm da tõn âʹlddvuuʹdi luâđ da šlaai lie juʹn kuuʹǩǩ tuʹtǩǩuum lääʹdd-taarr-ruõšš 

õhttsažtuâjjan. Valdiai pirrõõzz sââʹjj õhttnõttum seuʹrrjummušprograamm vaʹlddeš âânnmõʹšše eeʹjj 

2007. Prograamm âânn seʹst mäddekosysteeʹmi, äimmkvaliteeʹtt, da kuârmteei luâšttõõttmõõžž di 

čääʹcckvaliteeʹtt da čääʹccekosysteeʹmi seuʹrrjummuž. Še luâttsuõjjeemveʹrǧǧneeʹǩǩin lij nâânas 

õhttsažtuâjj. Pasvik-Inari Trilateral Park -õhttsažtuâi täävtõssân lij jm. viikkâd ooudâs luâđ 

kuʹǩesäiggsažseuʹrrjummuž da nââneed suõjjeemvuuʹdi ǩeâllʼjeei hååid da âânnmõõžž.  

Jeeʹres luâttresuuʹrsi âânnmõš, lossõõzz, ââʹnnemvuõiggâdvuõđ da suåppmõõžž 

Luâttjieʹllemvueʹjj, jeäʹrben mieʹcstummuš, kueʹllšeellmõš da noorrmõš lie miârkteei vueʹss pääiklaž 

jieʹllemvueʹjj da kulttuur. Luâttjieʹllemvueʹjjid vueʹǩǩââʹttet vueiʹvv-vueʹzzest dommtäälai jiiʹjjes taʹrbbe. 

Håʹt väʹlddvuâssa luâttjieʹllemvueʹjj jeäʹla teänab vueiʹvvääʹššlaž piʹrǧǧummuž algg, lij jeäʹrben 

kueʹllšeellmõõžžâst da mueʹrjjuussmõõžžâst še täälpeäʹlnn miârktõs. Reepp ǩiõllšeellmõš lij lääǥǥlaž.  

Väʹččer poostvuuʹdest lie jiânnai kõhttpääiʹǩ (37), kook lie miõttum sääʹmlääʹjj leʹbe puäʒʒtääl da 

luâttjieʹllemvueʹjji teäggtemlääʹjj vuâđald. Täi lââʹssen vuuʹdest lie suåppmõõžž 

kueʹllšeeʹllemkõhttpaaiʹǩin (7), veʹrǧǧniiʹǩǩi kõhttpaaiʹǩin (4) da ouddâl poostaijânnamlääʹjj viõʹǩǩe 

šõddmõõžž rajjum lueʹmmaassâmpõrttsuåppmõõžž (2). Paalǥâskooʹddin lie koumm puäʒʒtääll-lääʹjj 

meâldla puõccui ǩiõččâmpääiʹǩ da õõutsââʹjest Paalǥâskååʹddi õhttõõzzin õhttseʹžže 17 suåppmõõžž 

puäʒʒhoiddu kuulli vuuʹdin. Lââʹssen plaaneemvuuʹd seʹst lie privaatt ǩiiddâlm nuʹt-a 140, koin lie 

õhttlõõvteʹmes jååʹttemvuõiggâdvuõđ valdia jânnma.  

Puäʒʒhåidd 

Väʹččer paalǥâskåʹdd: Paalǥâskååʹdd puäʒʒhååid piirieeʹjji vuâđđǩiârd lij jäänaš põõššâm 

seämmanallšmen ǥu tõt lij kovvuum ouddlõs håidd- da ââʹnnemplaanâst. Čueʹlsjääuʹrest Čurnnvueiʹvid 

jooʹtti paalǥâsǩiârdäiʹdd juâkk paalǥâskååʹdd kueʹhtten vueʹssen, äʹrbbvuõđlaž tâʹvvpeäʹl ǩieʹssvoudda da 

saujjpeäʹl täʹlvv-voudda. Ânnʼjõžääiʹj še  paalǥâsǩiârdääiʹd tâʹvvbeäʹlnn poostvuuʹd ålggbeäʹlnn ǩiõččât 

puõccuid tälvva. Paalǥâskååʹdd vueiʹvvpikalõsäiʹdd Semekurtta åårr poostvuuʹd ålggbeäʹlnn, koʹst 

čõhččtääʹlvest ââʹnet kaaupšempikalõõzzid. Ääiʹdest jeäll jååʹđtet täʹlvven paalǥâsǩiârdääiʹd saujjpeälla 

Vironjaʹrǧǧe da Kõõnjâlnjaʹrǧǧe. Ǩiđđtälvva puäʒʒǩiõččmõšjeäl jeällõõččtet Väʹččer ääiʹdest, koʹst 

ǩejspeeʹlljid mieʹrǩǩeet da jeäll vueiʹtet räʹtǩǩeed. Njuhččmannust puõccuid lueʹštet ǩieʹssvoudda. 

Puõccu kueʹdde Väʹččer õllsest. Äälisjääuʹr ääiʹd ââʹnet vueʹzz mieʹrǩǩummša 

Paaččjooǥǥ paalǥâskåʹdd: Paaččjooǥǥ paalǥâskååʹdd paalǥâsǩiârd lij mottjam jiânnai sââʹjest, kååʹtt 

kovveet ouddlõs håidd- da ââʹnnemplaanâst. Paalǥâskåʹdd raaji eeʹjj 2004 paalǥâsǩiârdääiʹd, kååʹtt 

luõʹddai paalǥâskååʹdd saujj-tâʹvv-puuʹttest. Vueʹlmõs Tuolpujääuʹr viõstârbeäʹlnn kå. paalǥâsǩiârdäiʹdd 

õhttan vuärjjal-ääppal-årra jooʹtti aiddu. Tät äiʹdd juätkkai väʹlddkååʹdd raai cõggâmsčuâl årra. 

Nuõrttraajj cõggâmsčuâl, paalǥâsǩiârdääiʹd da Suovasieʹlj pikalõspääiʹǩ rääʹjtam vuuʹdest šâdd 

täʹlvvpaalǥâsvuʹvdd, koozz jeäll viiǥǥât čõhččtääʹlv pikalõõzzin. Puõccuid põõrǥât tuõʹllʼjed vuuʹdest 

õhttân jeällan jååʹđteei puäʒʒǩiõččmõõžž vieʹǩǩen. Pâʹsslašttâm-njuhččmannust puõccuid noorât vuõss-

sâjjsaž täʹlvv-vuuʹdest da puuʹtet Suovasieʹlj aiddu, koʹst jm. mieʹrǩǩeet ǩejspeeʹlljid. Tän mâŋŋa 

puõccuid seeʹrdet paalǥâsǩiârdääiʹd viõstârbeälla nc. ǩieʹsspeäʹl saujjvueʹzz mieʹccid. Tän vuuʹdest åårrai 

lâppmieʹcc lie samai vääžnai puõccui piʹrǧǧummuž da puäʒʒhååid kanntemvuõđ diõtt ǩiđđtääʹlv da 

alggǩiiđ pââʹjest. Puõccu kueʹdde Cuâbbnjaarǥ, Kirakkanjaarǥ da Kuoskernjaarǥ vuuʹdin. Čâhčča-

čõhččtälvva puõccuid noorât da jååʹđtet mäddkarttmieʹlddõʹsse mieʹrǩǩuum ǩeäini mieʹldd, vueʹzzin 

noorriääidaid ââʹneeʹl, Suovasieʹlj aiddu pikalõõzzid. 

Muddusjääuʹr paalǥâskåʹdd: Poostvoudda koʹlle Muõrrnjargg, Riʹmjjnjargg da Pisterinjargg lie ǩieʹss- da 

täʹlvvpaalǥâsvuuʹd, koʹst veʹstte jeäʹrben Päärtõõǥǥ čiõǥǥârkååʹdd puõccu.  Poostvuuʹdest åårrai palggâz 

lie spokoi, ǥu tõin ij turiism lââʹssen tillõõv jeeʹres ǩeâšttõõlli mäddâânnmõõžž, da vuʹvdd lij-i tõn diõtt 

samai miârkteei paalǥâskådda, koʹst poostvuuʹd åålǥbeällsaž vuuʹdin lij meäʹcctääll. 

Njauddâm paalǥâskåʹdd: Poostvuuʹdest paalǥâskådda kollai pâi Čueʹlsvuõn reddviõstar-redd. Jeäʹrben 

ǩiiđi vuuʹd lâppmieʹcc lie vääžnai puõccuid. Čueʹlsvuõʹnne lij rajjum paalǥâsǩiârdäiʹdd Kuõškkvuõnâst 

Čueʹlsmuâtkõʹǩǩe. 

KÕSKKSA ÄÄRV DA VAAR 

Väʹččer poostvuuʹd kõskksummuž äärvin lie meäʹrtõllum: 

• Luâttdirektiiv luâttmaall da šlaai: Poostaijânnam luâttmieʹccin lij miârktõs määŋgpeällsaž 

meäʹccšlaajjõõzz seeiltummšest. Šâddteʹmes čuõʹvvesčäccai Aanarjäuʹrr da luâđla siiʹsǩjânnam 

meäʹcc- da tuõddârjääuʹr lie vääžnai čääʹccluâttsuõjjõʹsse. Puk jõnn nääuʹd, kuõbǯǯ, ǩeäʹtǩǩ, 

kuʹmpp da riiss da jeeʹres luâttdirektiiv šlaajin čeeuʹres očndâʹtte poostaijânnmest. Luâttäärvid 

äʹštte kuõrbbšlaai vääivõõttmõš, Kuâlõõǥǥ industriipiâstti, Aanarjääuʹr rääʹjtummuš, puõccui 

vesttummuš da ääim-muuttâs.  

• Poostaivuõtt: Poostaivuõđ kovvee čuõkkuteʹmesvuõtt, vääʹnes ooumažtuåimmjummuš da 

jõõskâsvuõtt. Vuuʹd poostaivuõtt staanad še sääʹmkulttuur vueʹǩǩâʹttemoudldõõzzid. Vuuʹd 

poostaivuõđ vuäiʹtte äʹštted malmmooccmõš da kuåivâstuåimmjummuš, Jiõŋŋmiâr 

ruʹvddčuâǥǥas da privattčuõkku. 

• Sääʹmkulttuur: Nuõrttsäʹmmlai da aanrõõžži gråådnai vuʹvdd. Sääʹmkulttuuʹre koʹlle 

puäʒʒhåidd, kueʹllšeellmõš, mieʹcstummuš, noorrmõš da duodji leʹbe sääʹm ǩiõtt-tuâjj di 

äʹrbbvuõđlaž teâtt. Sääʹmkulttuur äʹštte jeeʹres mäddââʹnnemååʹbleǩ, veʹrǧǧniiʹǩǩi lååʹppvueʹjj da 

vuuʹd âânnmõʹšše õhttneei lääʹjjšiõttummuš da politiikklaž jurddi. 

• Puäʒʒhåidd da jeeʹres luâttjieʹllemvueʹjj: Säʹmmlaž puäʒʒhååid jieʹllem-määin lie 

paalǥâsrääuh, palggsi õhttnažvuõtt da palggsi mieʹrr. Väʹččer poostaijânnam kollai neellj 

paalǥâskådda. Puäʒʒhååid vaarrtuejjeeʹjen lie piânnairäiddtuåimmjummuš, luâđastvuejjmõš da 

kõhttpaaiʹǩi ââʹnnemjurddi mottjummuš. 

• Luâttskååttrdemtääll: Miârkteei luâttskååttrdemvuʹvdd, koʹst äʹrbbvuõđlaž skååttrdemkulttuur 

lij seillum nânnsen. Tõn preeddan lie vuuʹdest jälsteei da tõn âânnam oummi mieʹcstem- da 

kueʹllšeeʹllemkulttuurâst di muđoi-i puõlvvõõǥǥi juätkkmõõžžâst šõddâm pääiklaž äʹrbbvuõđâst. 

Vaar lie mieʹcstemlååʹvi leeiǥas šurr kaaupšummuš da kåʹddniiʹǩǩi valdia määddaid kuõskki 

vuõiggâdvuõđi mottjummuš. 

TÄÄVTÕÕZZ PIIJJMÕŠ 

Plaan vueiʹvvmeäʹr da täävtõõzz: 

• Väʹččer poostaivuõtt seillai: 

o Voudda jeäʹt rajju privattčuõkkuid. 

o Poostvuuʹd seʹst åårrai õinn raajteʹmes reddǩiiddlmid põõrǥât vuäittmõõžži mieʹldd 

haʹŋǩǩeed valdiaaʹje jiõččtäättla kaaupin. 

• Luâttmaalli da šlaaji jieʹllempirrõõzzi sââjj seillai leʹbe puârran:  

o Ooumažtuåimmjummuž diõtt šõddâm stamldõõzz šlaajid da vaaiktõõzz luâttmaallid lie 

vääʹnes.  

• Sääʹmkulttuur staanmõš: 

o Poostvuuʹd rajjõõzz taʹrǩstõõllmõš poostaijânnamlääʹjj oʹđđest raajjmõõžžâst. 

o Sääʹmkulttuuʹre vääžnai vuuʹdi seʹlvvummuš da lokku välddmõš poostaivuuʹd 

mäddâânnmõõžž kuõskki čåuddmõõžžin da ouddõsǩiõččmõõžžâst. 

• Sääʹmpuäʒʒhååid da paalǥâsrääuh staanmõš: 

o Piânnairäiddtuåimmjummuš ij heâmmad puäʒʒhååid vueʹǩǩâʹttmõõžž. 

o Motorǩeâlkain vuâjjmõõžž uuʹccummuš vääžnai kueʹddemvuuʹdin. 

o Luâđastvuejjmõš lij huâđast ij-ǥa heâmmad puäʒʒhååid vueʹǩǩâʹttmõõžž. 

Ooudâsviikkâmtäävtõõzz 

• Aanarjääuʹr reddvuuʹdi čiistmõš:  

o Reddvuuʹdid šõddâm kõhttpaaiʹǩi kaartʼtõs da čiistmõš da vuuʹd õõʹnni raʹvvjummuš 

njeäʹššõõvvâmprobleeʹm uuʹcceem diõtt. 

• Pasvik-Inari Trilateral Park: 

o Pasvik-Inari Trilateral Park lij meeraikõõsǩeld äärvast õnnum ǩeâllʼjeei luâtt-turiism 

täävtõsvuʹvdd, kååʹtt toobdât poostaijânnamluândstes, luâttäärvines di kulttuurâst da 

histoorla äärvines. 

VUʹVDDJUÂKK 

Âlddsin puk plaaneemvuʹvdd lij čårrvuʹvdd. Vuuʹd täävtõssân lij vuuʹd seeiltummuš poostainallšmen, 

luâttjieʹllemvueʹjji vueʹǩǩâʹttem da paalǥâsrääuh staanmõš. Vuuʹdest ânnʼjõžääiʹj åårrai kääzzkõsraajjâs 

seeiltet. Ođđ virkkõõvvâmrajjâz jeäʹt rajju. Nuʹtt 12 hehtaar poostvuuʹdest lij raajjvuuʹdest. Tät vuʹvdd 

čuäʹjtet rääʹjtõsvuʹvdden, mâʹst lie viõǥǥâst raajjvärddjemlääʹjj meâldlaž šiõttõõllmõõžž. 

RAAJJMÕŠ DA TUÅIM 

Luâđ- da kulttuurääʹrbsuõjjeem tuåim 

• Luâttmaallteâđ peiʹvvummuš Pâʹjj-Sääʹmjânnam kookkaskaartʼtempilott –haʹŋǩǩõõzzâst. Teâđai 

tiuddummuš nuʹtt luâttdirektiiv ǥo še vaarvuâla luâttmaallin. Luâttmaalli sââjj seuʹrrjummuš 

jeäʹrben tuõddârvuuʹd luâttmaallin.  

Luâđ virkkõõvvâmâânnmõõžž tuåim 

• Voudda jeäʹt rajju ođđ rajjõõzzid, ni ǩeäinid. Leäʹmmen leʹddi ââʹnet kuddân lokku vääʹldǩâni 

Čueʹlsvuõn kååvas da muõrräiʹtt, kook peâltet. 

• Meäʹcchalltõs da paalǥâskååʹdd saakkee õõutsââʹjest kueʹddempââʹjj äiʹǧǧen šõõddi 

ǩeâlkkõõllmõõžž hääitain. 

Luâttskååttrdemtääl tuåim 

• Vuuʹd seeiltet obbvuõđstes mieʹcstemâânnmõõžžâst. Mieʹcstummušteäddõõzz praavjet da 

lååʹppmieʹcstummšest mieʹrreet nuʹtt, što lokku vääʹldet pääiklai mieʹcstummuž vueʹss da 

ekolooglaž di sosiaalʼlaž ǩeâllʼjemvuõtt. Mieʹcstummuž šiõttummuš vuâđđââvv 

mieʹrrtuʹmmstõʹǩǩe. 

• Siõmnäuʹddšiillmõõžž põõrǥât tuõʹllʼjed da piijjâd jeäʹrben oummu tuåimi diõtt lâssnam 

siõmnäuʹddnääʹl årra. Voudda vueiʹtet piijjâd sõõrvid njuällamǩieʹđjid. Reppšeellmõõžžâst 

käärdlmi raajjmõʹšše vueiʹtet väʹldded miõstti (sueʹjj da puåjju). 

• Kueʹllšeellmõõžž meäʹrest mieʹrreet Meäʹcchalltõõzz kueʹllšeeʹllemlooʹvi kuõskki 

mieʹrrtuʹmmstõõǥǥâst. Kueʹllšeeʹllemlooʹvi âânnmõõžž šiõtteet lååʹppmääinain. Jiõčč 

kueʹllšeellmõõžž šiõttummuš tueʹjjeet Aanar kueʹlltäällvuuʹd kueʹllšeeʹllemvuâkkõõzzâst, kååʹtt 

peiʹvveet muäʹdd eeʹjji kõõskin.  

Jeeʹres luâttreeʹǧǧesvuõđi da vuuʹdi âânnmõõžž tuåim 

• Luâđastvuejjmõš: 

o Luâđastvuejjmõõžž meäʹr vuâđđan lij mieʹrrtuʹmmstõk da luâđastvuejjamlooʹvi 

miõttmõõžž šiõtteet pååđai vuäʹppõõzzin. 

o Aanar kåʹddniiʹǩǩid miõđât kuâlddvõõʒʒ äigga luâđastvuejjamlooʹvid obb jälstemkååʹdd 

voudda määŋgid eeʹjjid vuârstes. Meäʹcchalltõs vuäitt miõttâd viõǥǥâst åårrai looʹvi 

miõttâmvuâđđjurddi da –vuäʹppõõzzi meâldlânji vuâđđõttum taʹrbbe looʹvid 

ålggpäiʹǩǩkåʹddniiʹǩǩid. Meäʹcchalltõs miõttâd ǩieʹssäiggsa luâđastvuejjamlooʹvid 

poostaivoudda pâi čoʹrstõõǥǥin da loʹsses määiʹnin. 

o Luâđastvuejjamlooʹvid jeäʹt miõttu kueʹddemrääuhtõsvoudda, koon ääiʹj da 

vuʹvddrääʹjtõõzzid suåvat Väʹččer poostaivuuʹd paalǥâskooʹddi, Sääʹm sijddsåbbri, 

Sääʹmteeʹǧǧi da Meäʹcchalltõõzz kõskksa saaǥǥstõõllmõõžžin. 

o Luâđastvuejjamlooʹvi takai lååʹppmääinaid lââʹzztet ǩeeʹrjtõs jeäʹrab huõllâânnmõõžžâst 

vueʹjeen puäʒʒhåiddvuuʹdest puõccui kueʹddempââʹjjen da kueʹddemrääuhtõsvuuʹdest. 

o Poostaivoudda jeäʹt alttuku luâđastvuejjamlääʹjj meâldlaž motorǩeâlkkõõllmõšǩeäinid.  

o Resurss- leʹbe staanvuõtt vuâđald moottorǩeâlkkraʹnnʼjid vueiʹtet taarb mieʹldd käʹtted 

• Jeeʹres trafikk: Jarplaan vuäiʹtte luâšttõõttâd poostaijânnam jaauʹrid da kaggõõttâd tõin 

Meäʹcchalltõõzz lååʹvtää, ǥo kõõččmõõžžâst ij leäkku mieʹrrkõskksaž ǩeäinntrafikk. Tõn sâjja 

helikopteeʹr luâšttõõttmõš maddu lij lååʹvmeâldlaž måttmin čoʹrstõõǥǥin (peälštõs- da 

veʹrǧǧtuåim da puäʒʒtääl da luâttjieʹllemvueʹjji taarb). 

• Tanccâmkååʹlzin vuâjjmõš, heäppaž âʹlnn vuejjmõš da puäʒʒräiddtuåimmjummuš lij 

miõttum juõʹǩǩka vuõiggâdvuõđin. 

• Piânnairääidain vuâjjmõš lij miõttum juõʹǩǩka vuõiggâdvuõđin. Jõs tuåimmjummšest vueiʹtet 

vueʹrdded vännaz šuurab hääiʹt, tõt õõlǥât Meäʹcchalltõõzz lååʹv. Piânnairäiddtuåimmjummuž 

kuõskki looʹvid jeäʹt miõttu. 

• Puäʹlddem-muõr välddmõš: Mäddmuõr jeäʹt kaaupšuku puäʹlddem-muõrrân ǩiiddõs paaiʹǩid 

(jm. ǩeâmpaid). Mäddmuõr kaaupšet kuuitâǥ siõm mieʹrid (1-2 m³) luâđastjooʹttjid. Päärtõõǥǥ 

vuuʹdest sijddniiʹǩǩi puäʹlddem-muõrrväʹlddemvuuʹdid čuäʹjtet poostaivuuʹd åålǥbeälla. 

Meäʹcchalltõs čuäʹjat dommtarbbmuõr čuõppâmvuuʹd nuʹtt ââlda ǩeâmp leʹbe jeeʹres 

ââʹnnempääiʹǩ ko vueiʹtlvaž, što oummui ǩiõij põõžžče ǩeâmpai ââlda da jeeʹres vuuʹd seeilče 

poostjen. Meäʹcchalltõs ohjjad dommtarbbmuõr välddmõõžž nuʹtt što tõt tillʼlââvv vuõss-sââʹjest 

jieʹlli ceäggmuõrid, kååʹtt väʹldded kõskkeeʹl, ij kuuitâǥ jõlggâz raajeeʹl. 

• Sääʹmvuuʹdest jälsteei säʹmmlast lij krååʹma jeeʹres koʹrvvõõzz vuõiggâdvuõtt ââʹnned 

laʹddjempaaiʹǩid da kueʹllšeeʹllemneävvai košǩǩeempaaiʹǩid jeeʹrab lååʹvtää. 

• Säʹmmla ǩiõtt-tuâjjäʹrbbvuõđ staaneem diõtt seeiltet vuõiggâdvuõđ väʹldded valdia jânnmin 

ǩiõtt-tuâjai aunnsen vääʹnn mieʹrid puåjju, lieʹpp, sueʹjj da suuʹv. Še vääʹn mieʹrid vuäddsid, 

kaammisueiʹnid, poožnmaariasueiʹn da poorrâmrääʹss vuäitt väʹldded koʹrvvõõzztää. Aunnsen 

šõõddi ooudâskaaupšummuš leʹbe vääʹltummuš ij leäkku sååʹvšum. 

Vaaldâšm 

• Haʹŋǩǩummuš valdiaaʹje: Jõs vuuʹdest taʹrjjeet valdiaaʹje vuäʹsttemnalla leʹbe vaajtemnalla 

nåkkam ǩiiddâlm, koon õhttummuš poostaivoudda viiǥǥči ooudâs samai miârkteeinalla vuuʹd 

poostaivuõđ seillummuž, seʹlvtet õõutsââʹjest Sääʹmjânnam JTP(ELY)-kõõskõõzzin 

vueiʹttemvuõđid čõõđted haʹŋǩǩõõzz. 

• Poostvuuʹd veeidummuš: Poostaijânnamrajjõõzz åålǥbeälla päʹcce miârkteei 

sääʹmkulttuurtäävtõõzz da sääʹmjieʹllemvueʹjjid vääžnai vuuʹd. Jõs poostaijânnamlääʹjj muuttâs 

leʹbe oođummuš šâdd ääiʹjpoddsiʹžžen, Meäʹcchalltõs pohtt pirrõsministeria tiõttu 

plaaneemproseeʹss äiʹǧǧen ittum vuäinlmid poostvuuʹd veeidummuštaarbin. 

• Våurr- da ââʹnnemvuõiggâdvuõttsuåppmõõžži raajjmõš: 

o Puäʒʒhååid taarbid vueiʹtet raajjâd ââʹnnemvuõiggâdvuõtt- da våurrsuåppmõõžžid 

paalǥâskooʹddin. Ođđ puäʒʒääidai šiilstaanvuõđ pueʹreet vueiʹttemvuõđi mieʹldd. 

o Sääʹmlääʹjj mieʹldd sääʹmvuuʹdest jälsteei säʹmmlast lij krååʹma jeeʹres koʹrvvõõzz 

vuõiggâdvuõtt sâjjdâʹtted Meäʹcchalltõõzz looʹvin puäʒʒ- mieʹcstem- da 

kueʹllšeeʹllempõõrtid, kueʹllpooʹǥreevid da seeiltempaaiʹǩid paaiʹǩid, koʹst tarbb lij, jõs 

kå. rajjõõzz sâjjdâttmõõžž âlgg ââʹnned säʹmmla da suu piârri jiiʹjjes täälast ââʹnnemnalla 

meinnum veärraunnâz vuäǯǯam diõtt tarbbsõʹssen. 

o Meäʹcchalltõs vuäitt luõvted raajâstuärjjõslääʹjj meâldla jiiʹjjesnallšem ouddõõzz 

ââʹnnemvuõiggâdvuõđid kõhttpääiʹǩ sâjjdâʹttem vääras. Ooʒʒi âlgg tiuddeed 

raajâstuärjjõslääʹjj kriteeʹr. Ooʒʒi âlgg leeʹd kåʹddneǩ. 

o Kaaupla kueʹllšiiʹlli nc. ämmatkueʹllšeeʹllemkõhttpääiʹǩ põõrǥât ohjjeed poostvuuʹd 

åålǥbeälla Aanarjääuʹr vueʹsstakaikääʹvest čuäʹjtum kueʹllǩeeʹddid. Jiiʹjjesnalla lossâd 

määiʹnin vueiʹtet kuuitâǥ čuäʹjted kõhttpäiʹǩǩ poostvuuʹdest. Kueʹllšeeʹllem leʹbe 

mieʹcstummuž (jeärraz ko luâttjieʹllemvueʹǩǩneeʹǩǩ) vuâđald ođđ kõhttpaaiʹǩid jeäʹt 

miõttu. 

o Kõhttpaaiʹǩid jeäʹt miõttu kueʹstelm diõtt lääʹđes vuuʹdid. Ođđ kõhttpaaiʹǩid jeäʹt miõttu 

mäddkarttmieʹlddõõzzâst čuäʹjtum vuuʹdid Väʹččer õllsest.. 

o Meäʹcchalltõs juätkkai viõǥǥâst åårrai ââʹnnemvuõiggâdvuõtt- da våurrsuåppmõõžžid, 

ouddlââʹsteeʹl, što tõi ââʹnnemjuurd ij muttu poostaijânnamlääʹjj vuâsttsiʹžžen. Ouddâl 

poostaijânnamlääʹjj viõʹǩǩe puättmõõžž tuejjuum suåppmõõžžid vueiʹtet juäʹtǩǩed 

poostaijânnamlääʹjj 12§ nuäjja. Tät kuõškk še kueiʹt ouddâl poostaijânnamlääʹjj viõʹǩǩe 

puättmõõžž tuejjuum luäʹmmpääiʹǩ kuõskki våurrsuåppmõõžžid da JTP(ELY)-

kõõskõõzzin tuejjuum suåppmõõžžid tuʹtǩǩeemtuåimmjummuž huõllraajjmõõžžin. 

o Suåppmõõžžin, kook oođeet valdia veʹrǧǧniiʹǩǩin ǩieʹldet kõhttpaaiʹǩi luäʹmmpoddsaž 

âânnmõõžž. Čårstõʹǩǩen täʹst lij Raajjväärdtõkstrooiʹtel, mõõn veʹrǧǧniiʹǩǩin lij läkka 

vuâđđõõvvi iʹlmmtem- da tåimmjemõõlǥtõs še frijjäiʹǧǧen 

• Looʹvi miõttmõš: 

o  Väʹččer poostvuuʹdest tuåimmjeei luâtt-turismmporggõõzzin lij vueiʹttemvuõtt vuäǯǯad 

lååʹv kõskkäiggsa programmkääzzkõskõhttpääiʹǩ sâjjdâʹttmõʹšše. Seämma ääiʹj vuäitt 

pukin põrggsin õhttseʹžže leeʹd jäänmõsân koumm viõǥǥâst åårrai kõhttpäiʹǩǩlååʹv. 

Ǩeäʹppesraajõskõhttpääiʹǩ vuäǯǯa leeʹd luâđast jäänmõsân 2 mp ääiʹj. Sâjjdâʹttempaaiʹǩin 

saaǥǥstõõlât Sääʹm sijddsåbbrin da paalǥâskooʹddin. Programmkääzzkõskõhttpaaiʹǩid 

jeäʹt miõttu piânnairäiddtuåimmjummša. Looʹvid jeäʹt miõttuku puõccui 

kueʹddemvuuʹdid rääuhtõsääiʹj, täʹlvvkuäivaspaaiʹǩid tõi âânnmõõžž ääiʹj jeäʹt-ǥa 

puõccui jååʹđtem- da noorrâmvuuʹdid tõi âânmõõžž ääiʹj 

o Tuʹtǩǩeemlooʹvid miõđeeʹl da lååʹppmääinain vääʹldet lokku sääʹmkulttuur 

spraavdõõttmõõžž oudldõõzzid 

 

• Suåppmõõžži raajjmõš 

o Turismmpõrggsi ǩeäinain suåvat saǥstõõleeʹl paalǥâskooʹddivuiʹm da 

turismmpõrggsivuiʹm 

o Põõrgâsneʹǩraʹnnjin riâžžât saǥstõõllmõõžžid, raʹnnji linjjõõzzid da åårrmõõžž vueiʹtet 

muʹtted leʹbe suåppum raʹnnilinjjõõzz vueiʹtet jaukkeed âânnmõõžžâst. 

 

• Jeeʹres tuåim: 

o Meeraikõskksaž õhttsažtuâi juätkkmõš. Pasvik-Aanar vuuʹd tuåimmjemplaan (2019-

2028) raajjmõš. Tuåimmjemplaan tuåim lie håidd- da ââʹnnemplaan meâldla. 

o Jõs poostvoudda tillʼlâʹvve ođđ miârkteei mäddââʹnnemhaʹŋǩǩõõzz, Meäʹcchalltõs 

vuässââtt sääʹmkulttuuʹre šõddi vaikktõõzzi aʹrvvõʹsse puuʹtʼteeʹl teâđ poostvuuʹd 

luâttäärvai da aunnsallaž kulttuurääʹrb ânnʼjõžsââʹjest di vuuʹd jeeʹresnallšem ââʹnnem-

maallin. 

o Aanarjääuʹr reddvuuʹdi čiistmõš lij vueiʹtlvaž, jõs tõt vueiʹtet tuejjeed haʹŋǩǩõssân, koozz 

vuäǯǯat pååđai teäggtõõzz. Ouddlâstt õhttsaž valmštõõllmõõžž jeeʹres tuåimmjivuiʹm 

(kooʹddin, organisaatioin dno.) 

